
ABSTRAK

Makalah ini menumpukan pemerhatian terhadap manifestasi wanita dalam penghasilan novel Melayu. Penelitian terhadap perwatakan ini dikaitkan dengan suatu kenyataan sebelumnya yang sendeng memperkatakan bahawa karya-karya Zaid Akhtar mengandungi pesan dakwah dan nilai keislaman yang tinggi. Justeru, kajian ini cuba mengenalpasti sejauhmana kecenderungan Zaid Akhtar dalam menyampaikan unsur didaktik kepada khalayak lewat pemeragaan watak wanita. Makalah ini antara lain bertujuan mengembangkan kajian Islam selain memberikan perspektif yang lebih adil terhadap karya dan watak yang dibahaskan. Kerangka kajian ini memanfaatkan kerangka surah an-Nisa’. Ia sangat penting untuk melihat kewajaran dan makna baru yang ingin disampaikan pengarang. Penggunaan kerangka Islam ini amat bersesuaian diaplikasikan ke atas kajian teks yang dihasilkan oleh pengarang Melayu-Islam. Makalah ini menemukan bahawa, watak Sumayyah dalam novel Salju Sakinah (2008) digambarkan sebagai seorang muslimah yang ideal, namun berhadapan dengan cabaran yang berterusan. Dapatan kajian menunjukkan, berdasarkan kerangka surah an-Nisa, Zaid Akhtar mengajukan tiga perilaku yang memacu kepada sifat ketauhidan dalam diri iaitu melaksanakan amar makruf nahi mungkar, bersabar dan berhijad ke jalan Allah. Watak Sumayyah dalam novel ini diinspirasikan daripada wanita pertama yang memeluk Islam iaitu Sumayyah binti Khayyat. Kajian ini merumuskan bahawa, Zaid Akhtar bukan sahaja pengarang lelaki yang tidak bersifat bias dalam menggambarkan watak wanita dalam karya, tetapi membuktikan bahawa urusan dakwah itu tidak hanya lewat ceramah atau syarahan semata-mata.

Pengenalan
Pembicaraan tentang wanita kerap mendapat perhatian dalam dunia sastera, sama ada wanita sebagai bahan penceritaan, subjek kritikan ataupun penghasil karya (Norhayati Abd. Rahman. 2012:4). Berbicara tentang karya kreatif dan kritikan sastera, sama ada menurut teori Barat mahupun dalam tradisi persuratan Melayu-Islam, wanita serta persoalan berkaitan dengannya sering kali menjadi taruhan (Ungku Maimunah Mohd Tahir, 2013:13). Hakikat bahawa wanita cenderung mendapat sorotan penulis karya kreatif dalam pelbagai genre adalah suatu hal yang tidak perlu dipertikaikan lagi. Sering diperagakan sebagai watak utama dalam karya, wanita bertemu pembacanya dengan pelbagai peranan. Perihal pelbagainya wajah wanita yang diperagakan dalam sastera Melayu, menjadikan manifestasi wanita dalam karya sastera suatu perkara yang penting.
Tidak hanya memperagakan watak wanita sebagai penghias cerita dan pelengkap kepada watak lelaki, watak wanita juga dijadikan alat dalam menyampaikan pesan agama. Ahmad Kamal Abdullah (1993: 237) pernah menyuarakan bahawa sebagai orang Islam, beliau bertanggungjawab melahirkan karya yang sarat dengan mesej terutamanya berkaitan keagamaan. A. Hasjmy dalam Ismail Hussein (1986: 51) mengatakan, pengarang merupakan khalifah Allah yang berperanan untuk menjalankan ajaran, mengabdikan diri kepada Allah serta mengolah alam semesta bagi memenuhi keperluan jasmani dan rohani.
Menurut S. Suharianto (1994) pula, sastera yang sarat dengan nilai-nilai moral, keagamaan, estetika, kemasyarakatan, sikap dan kebahasaan mampu memberikan unsur didaktik kepada khalayak. Selaras dengan perkembangan Islam di Malaysia yang aktif di abad ke-20, sastera berusaha menjadikan Islam sebagai suatu keperluan dalam proses pembinaan peribadi masyarakat (Yusoff Zaki Yacob, 1986: 3). Hal ini dikuatkan lagi dengan keberadaan barisan penulis yang mempunyai latar belakang pendidikan agama seperti Pendita Za’ba (Muhamad Hanapi Jamaludin, 2016: 2), Keris Mas (Mohd Affandi Hassan dan Ungku Maimunah Mohd Tahir, 2008), dan S. Othman Kelantan (W. Said Al-Mehdi, 2004). Justeru itu, identiti seseorang penulis dapat dicungkil lewat penelitian hasil kepengarangan mereka.
Novel Salju Sakinah (2008) karya Zaid Akhtar dilihat turut menjulang watak wanita yang mencerminkan keperibadian Islam. Salju Sakinah antara lain mengisahkan tentang ketekalan watak Sumayyah, siswi dari Malaysia yang melanjutkan pengajian di Universiti Yarmouk, Jordan. Pelbagai cabaran yang ditempuhi Sumayyah dimana beliau telah kematian ayah, berhadapan dengan cemuhan dan konflik penglibatan keluarga dengan unsur syirik. Dalam keperitan yang dihadapi Sumayyah, terselit pembauran kisah cinta yang halus namun tetap utuh dengan persoalan global dunia Islam, ekonomi, politik dan sosial. Kisah cinta yang diajukan tidak melewati batas agama malahan menyuntik wacana pemikiran pembaca. Tidak keterlaluan, novel ini menawarkan apa yang jarang ditemukan dalam sebuah novel Islami. Novel ini dilihat menjadikan watak wanita sebagai teraju utama yang diperlihatkan sangat tekal dalam mendepani kehidupan semasa bertunjangkan ajaran Islam.
Tidak dinafikan sebelumnya berlaku kepelbagaian perlukisan terhadap manifestasi wanita dalam kesusasteraan. Berlatarbelakangkan keperihatinan ini, maka makalah ini dikerjakan untuk mengajukan perihal manifestasi wanita khususnya dalam karya pengarang lelaki. Ia penting digunakan sebagai kayu ukur dalam melihat sejauhmana kerangka Islam memberi satu kaedah menganalisis watak-watak dengan lebih adil, serasi dengan latar pengarang dan karya yang tumbuh dalam persekitaran Islam dan Melayu. Makalah ini dikerjakan bagi melihat bagaimana watak Sumayyah dalam novel Salju Sakinah dapat memacu ke arah pembentukan sahsiah khalayak untuk melakukan kebaikan, mencegah kemungkaran dan beriman kepada Allah berdasarkan kerangka surah an-Nisa’. Hal ini kerana, timbul satu persoalan tentang bentuk kepengarangan Zaid Akhtar; seorang yang sering dikaitkan dengan isu dakwah dan Islam ke atas pembentukan watak wanita dalam karyanya.
Sorotan Kajian Literatur
Norsuhada Mohammed (2017) menghasilkan sebuah kajian untuk Ijazah Sarjana Sastera yang berjudul “Remaja Islam dalam Novel Zaid Akhtar Berdasarkan Konsep Kaffah”. Kajian ini merupakan sebuah kerja-kerja penelitian gagasan profetik ke atas novel Zaid Akhtar  iaitu Sesegar Nailofar (2000), Rona Bosphorus (2002), Impian di Jaring (2007) dan Salju Sakinah (2008). Penelitian ini dikerjakan untuk melihat kreativiti Zaid Akhtar menggembleng watak-watak remaja dalam novelnya agar dapat dijadikan panduan dalam mengajak khalayak melakukan kebaikan, mencegah kemungkaran dan beriman kepada Allah, sesuai dengan matlamat Kuntowijoyo. Didapati, Zaid Akhtar melakukan transformasi yang memperlihatkan kematangannya dalam kepengarangan apabila mengetengahkan isu jihad dalam Sesegar Nailofar dan Rona Bosphorus, tema aurat lewat Impian di Jaring dan persoalan islah menerusi Salju Sakinah. Pemeragaan isu ini secara tidak langsung membuktikan Zaid Akhtar telah menjalankan tanggungjawabnya sebagai khalifah Allah menerusi kerjayanya penulis karya kreatif muslim dengan mendukung nilai habl min an-nas dan habl min Allah dalam karyanya.
Abdul Hadi W.M (2015: 1) dalam “Sastera Profetik, Nilai-nilai dan Relevansinya” menyatakan bahawa peranan sastera tidak semata-mata memperagakan kenyataan sosial yang ada, melainkan untuk menggambarkan cita-cita yang hidup dalam jiwa dan fikiran masyarakatnya. Tidak jarang pula sastera dipandang sebagai hasil renungan pengarang terhadap pengalaman batin menghayati ajaran agama dan merealisasikan pandangan falsafahnya. Perenungan ini dihayati dengan memberi tafsir terhadap ayat-ayat al-Qur’an, yang hasilnya ditransformasikan ke dalam ungkapan puitika sastera misalnya seperti yang ditemukan menerusi puisi-puisi Muhammad Iqbal dan beberapa penyair Parsi lainnya. Antara contoh puisi-puisi beliau adalah “Faqr”, “Manusia Merdeka” dan “Hanya Tuhan Ku Lihat.” Tradisi estetik seperti inilah yang dilihat Abdul Hadi W.M sebagai memungkinkan lahirnya karangan-karangan yang disebut sastera transendental, sufistik dan profetik. Hasil penelitian beliau mendapati bahawa penggunaan sastera berbentuk seperti ini sangat relevan dan menambah nilai kepada sesebuah karya.
Seterusnya, Jabrohim (2015:11) melalui “Nilai-nilai Profetik dalam Karya Sastera Indonesia: Sastera yang Memperhalus Akhlak, Mencerdaskan Akal dan Menajamkan Nurani” menyatakan bahawa, perubahan sosial dan budaya masyarakat sekian zaman telah mengheret kepada ketidakseimbangan susunan peradaban dunia. Hal ini akibat daripada pergeseran budaya yang menyebabkan ilmu pengetahuan terpaksa berkompromi dengan keangkuhan yang dikuasai masyarakat. Sastera seharusnya mampu memperhalus akhlak, mencerdaskan akal dan menajamkan nurani. Ia diperlukan untuk menjawab pertelingkahan (conflict) lokal dan global serta membebaskan peranan ilmu pengetahuan. Justeru itu, kesusasteraan profetik dilihat sangat relevan untuk meningkatkan nilai karya supaya sastera Indonesia lebih membijakkan dalam ekspresinya dan mendapat pengakuan yang sejajar dengan ilmu teknologi. 
	Di sudut lain, terdapat satu makalah yang berjudul “Paradigma Profetik: Mungkinkah? Perlukah?” oleh Heddy Shri Ahimsa-Putra (2011) yang memaparkan sebahagian pandangan terhadap ilmu sosial-budaya profetik. Dalamnya terkandung model atau kerangka paradigma dengan unsur-unsur yang menurut Ahimas-Putra lebih lengkap berbanding versi Kuntowijoyo. Berdasarkan paradigma ini, dijelaskan isi epistimologi profetik yang mencakupi dasar, etos dan model-modelnya. Didapati, perbahasan kembali masalah ilmu-ilmu profetik yang pernah dibicarakan oleh Kuntowijoyo dilakukan atas dasar kelemahan-kelemahan yang ditemukan. 
Metodologi
Seiring dengan perkembangan zaman, manusia terus berkembang dalam pelbagai bidang, baik teknologi mahupun ilmu pengetahuan lainnya. Fenomena ini dilihat terus membawa perubahan dalam kehidupan manusia. Namun begitu, perubahan yang terjadi saat ini lebih mengarah kepada pembentukan kebudayaan moden berpaksikan Barat.  Oleh yang demikian, Kuntowijiyo menegaskan bahawa perlunya keupayaan untuk mengembalikan eksistensi manusia sama ada sebagai makhluk sosial mahupun hubungan dengan tuhannya. Berdasarkan situasi ini, para pengarang harus menggembleng keberdayaan dengan menjadikan karya yang dihasilkan sebagai tunggangan mengembalikan eksistensi manusia. Hal ini kerana, karya sastera tidak hanya mengacu kepada dimensi sosial dalam aspek duniawi, malahan berhubungan dengan dunia transendental yang mengarah kepada dunia yang hakiki atau dikenali dengan istilah profetik.
	Pemikiran dan Gagasan Profetik bukanlah suatu hal yang baru, khususnya bagi golongan yang mengenal kesusasteraan Asia dan tradisi spiritual serta tradisi-tradisi intelektual yang melatari perkembangannya (Abdul Hadi W.M. 2015:1). Dalam sejarah intelektual Islam misalnya di Arab, Parsi, India dan Nusantara, sasteranya lahir daripada kalangan yang dipanggil ahli falsafah, ulama’ dan sufi. Karya tokoh ilmuan seperti Ibnu Sina, Imam al-Ghazali dan Hamzah Fansuri bukan sekadar catatan pengalaman individual tetapi lebih merupakan ekspresi jiwa masyarakat. Ia adalah cara bagi merealisasikan cita-cita kerohanian dan sosial dengan merujuk al-Qur’an. Tradisi penciptaan sastera seperti inilah yang memungkinkan lahirnya karangan yang disebut sebagai transendental, sastera sufistik dan sastera profetik (kenabian).
Gagasan Profetik merupakan pendekatan dialektik yang membawa maksud “sastera yang menjalankan kritikan sosial dan penilaian secara beretika” (Norsuhada Mohammed 2017: 14. Titik tolak gagasan ini menurut kenyataan Kuntowijoyo (2006: 20) adalah berdasarkan surah Ali Imran ayat 110, “Kamu adalah umat terbaik yang dilahirkan untuk manusia, menyuruh yang makruf, mencegah kemungkaran dan beriman kepada Allah”. Ayat itu berisi tiga perkara iaitu “amar makruf” (menyuruh kebaikan), “nahi mungkar” (mencegah kemungkaran) dan “tu’minuna billah” (beriman kepada Allah). Berdasarkan tiga perkara tersebut, Kuntowijoyo membahagikan Gagasan Profetiknya kepada tiga perihal menggunakan istilahnya tersendiri iaitu humanisasi, liberasi dan transendensi.
Zaid Akhtar dan Kepengarangannya
Zaid Akhtar atau nama sebenarnya Mohamad Yazid Abdul Majid lahir di Endau, Mersing, Johor pada 16 April 1977 (Che Suzielawati Ahmad, 2012:56). Beliau mendapat pendidikan awal di Sekolah Kebangsaan Teluk Lipat, Endau dan Sekolah Menengah Kebangsaan Agama Segamat sebelum melanjutkan pengajian di Universiti Yarmouk, Irbid, Jordan dalam jurusan bahasa Arab. Zaid Akhtar berpengalaman sebagai guru bahasa Arab sebelum menyambung pengajian ke peringkat sarjana di Universiti Malaya. Zaid Akhtar mempunyai minat yang mendalam dalam bidang penulisan. Majalah Dewan Sastera merupakan antara bahan bacaan yang paling disenangi beliau. Terdapat beberapa kajian oleh para sarjana yang mendapati bahawa novel-novel Zaid Akhtar sendeng menjulang Islam dan mengandungi pesan dakwah, misalnya oleh Koh Young Hun dan Ummi Hani Abu Hassan (2015) dan Suhada Mohamad dan Mawar Safei (2018). 
Kerjaya seorang guru dan penulis sedikit sebanyak menjadi faktor Zaid Akhtar memiliki horizon pembacaan yang luas. Antara bahan bacaan yang sering beliau ikuti adalah Dewan Sastera. Dikatakan bahawa, beliau meminati filem-filem arahan Rahim Razali serta selesa dengan muzik dari genre retro dan nasyid. 
Pada peringkat awal pembabitannya sebagai penulis, Zaid Akhtar mendapat sokongan dan dorongan daripada keluarga dan sahabat handai. Sewaktu Zaid Akhtar di tingkatan dua, beliau menghasilkan novelet bertulis tangan dalam buku berkulit tebal. Beliau pernah menyatakan bahawa, latar belakang pendidikan agama dan bahasa Arab yang beliau perolehi daripada Jordan terutamanya sangat mempengaruhi idiosinkrasi kepengarangannya. Misalnya seperti yang terdapat pada novel Sesegar Nailofar, Rona Bosphorus dan “Nil Masih Mengalir”. Cerpen ini misalnya, pernah diterbitkan dalam majalah Dewan Sastera pada November 2000. 
Sepanjang keterlibatan Zaid Akhtar dalam arena persuratan Melayu, beliau banyak memenangi anugerah, misalnya cerpen pertama Zaid Akhtar iaitu “Juara Yang Tewas” telah memenangi Hadiah Sastera Siswa Bank Rakyat-DBP pada tahun 1994. Sepanjang tempoh pengajian Zaid Akhtar di Jordan, beliau menghasilkan empat buah cerpen yang kemudiannya disiarkan dalam majalah al-Islam dan Muslimah. Zaid Akhtar turut memenangi tempat ketiga Hadiah Sastera Kumpulan Utusan 2000 menerusi novel Sesegar Nailofar. Pada tahun 2003, novel Rona Bhosphorus memenangi tempat kedua Hadiah Sastera Kumpulan Utusan dan Hadiah Sastera Darul Takzim IV, manakala Justeru Impian di Jaring memenangi tempat ketiga Hadiah Sastera Kumpulan Utusan dan Hadiah Sastera Darul Takzim pada tahun 2007.
Dapai dikatakan bahawa, kejayaan yang diperoleh Zaid Akhtar dipengaruhi oleh pembacaannya karya-karya besar bercorak Islamik oleh sasterawan mapan yang kritis. Misalnya, Zaid Akhtar sangat mengagumi Khairuddin Ayip walaupun kini beliau tidak lagi aktif menulis. Gaya Bahasa dan perlukisan watak dalam karya Khiaruddin Ayip sangat mempengaruhi penulisan Zaid Akhtar. Selain itu, Zaid Akhtar turut meminati hasil karya yang ditulis oleh Azizi Hj. Abdullah dan Shahnon Ahmad. Bagi kategori penulis muda, Zaid Akhtar menggemari naskah-naskah oleh Hizairi Othman dan Rashid Ahmad. Karya-karya penulis wanita seperti Aminah Mokhtar juga sentiasa menjadi rujukan Zaid Akhtar. 
Selain karya sastera tempatan, Zaid Akhtar turur menjadikan karya luar dari Timur Tengah sebagai model yang baik untuk dicontohi misalnya karangan dari Najib al-Kilani dari Gerakan Islam, Ikhwanul Muslimin Mesir dan Zakaria Tamer, seorang cerpenis sosialis Syria. Karya-karya oleh Zaid Akhtar dapat diklasifikasikan sebagai sebuah karya sastera Islam. Hal ini diakui sendiri oleh Zaid Akhtar bahawa karya beliau menyentuh soal global dunia Islam (Faizal Tehrani, 2003: 9). Beliau dikatakan tidak menafikan bahawa matlamat penulis dalam menghasilkan karya adalah kerana Allah SWT. Oleh yang demikian, penulis dapat menjalankan tugas sebagai khalifah Allah, menyuruh yang makruf dan mencegah yang mungkar lewat karya mereka. 
Dalam karya-karya tradisional, pengarang biasanya memasukkan riwayat kisah hidup nabi dan para sahabat sebagaimana yang ditemukan dalam Hikayat Abu Syamah (Che Suzielawati Ahmad, 2012:71). Penulisan dakwah melibatkan hubungan manusia dengan Allah dan manusia dengan manusia, habl minna Allah habl min annas. Penulisan dakwah merupakan medium bagi penulis dalam menyeru kepada kebaikan dan memberi pedoman kepada khalayak. Elemen yang paling penting dalam penulisan dakwah adalah penulis, karya dan pembaca. Justeru, sastera Islam tidak dapat tidak harus membicarakan tentang perihal tauhid.
Perbincangan
Menyentuh tentang hakikat manusia, hanya Allah sahaja yang maha mengetahui. Namun begitu, secara dasarnya manusia merupakan hamba (Haron Din, 2007: 20). Manusia merupakan “hamba” kepada Allah yang merupakan “Sang Pencipta”. Kekerdilan diri seseorang hamba tidak mungkin bisa mengatasi kekuasaan penciptanya. Bahkan kesemua yang dimiliki oleh manusia merupakan milik Allah. Segala apa yang dikerjakan manusia di atas muka bumi sama ada ibadah, hidup, mati dan harta misalnya adalah semata-mata kerana Allah. Selain manusia, binatang dan tumbuhan juga dikategorikan sebagai makhluk ciptaan Allah. Namun begitu, mereka tidak diwajibkan untuk menghambakan diri kerana tidak dikurniakan akal fikiran. Walau bagaimanapun, makhluk ini dikatakan turut bertasbih memuji Allah kerana mereka bersyukur atas kurniaan-Nya (Muhammad Isa Selamat, 2009: 5). 
Sebagai manusia pula, sudah pasti perbuatan mensyukuri nikmat harus ditunjukkan melebihi apa yang dilakukan oleh makhluk lain. Hal ini kerana, ia merupakan refleksi cara berterima kasih kepada Allah. Oleh yang demikian, sebagai makhluk yang diciptakan dengan segala keistimewaan, manusia diwajibkan untuk tunduk, patuh dan taat kepada perintah Allah. Manusia perlu sujud dan menyerah diri kepada Allah. 
Apabila menyentuh tentang isu kepatuhan dan ketauhidan ini, tidak dapat tidak ia dikaitkan dengan iman. Perkataan “iman” berasal daripada perkataan bahasa Arab iaitu Amina (Haron Din, 2007: 61). Dalam bahasa Melayu, iman bermaksud “aman” atau “membentuk keadaan aman dan tenteram”. Menerusi ilmu tauhid pula, iman merujuk kepada membenarkan dengan hati, berikrar menggunakan lisan serta beramal dengan ajaran-ajaran Allah yang disampaikan oleh Nabi Muhammad SAW. Jika salah satu perkara ini tidak dilaksanakan, maka iman seseorang itu dianggap tidak sempurna. 
Iman dan segala maksud yang mendasarinya bukanlah semata-mata terletak kepada pengakuan seseorang bahawa ia beriman (Mahmood Embong, 1994: 2). Hal ini kerana, ramai di antara golongan munafik yang bermuka-muka dengan amalan saleh padahal hati mereka tidak ikhlas melakukannya. 	Iman yang sebenar bukan semata-mata amalan lisan, perlakuan dan pemikiran. Ia lebih kepada amalan yang meresap ke dasar kejiwaan sama ada dalam bentuk pemahaman, iradah dan perasaan. Pemahaman akliah seseorang akan memacu kepada keyakinan yang mutlak terhadap Allah. Keyakinan yang tinggi pula kemudiannya akan disertai dengan penyerahan diri kepada Tuhan secara total dengan segala bentuk kepatuhan dan rasa rendah diri. Penyerahan diri kepada Allah pula kemudiannya dapat membangkitkan amalan-amalan yang membawa perubahan besar dalam aspek akhlak dan tingkahlaku manusia. 
Puncak tertinggi tahap keimanan seseorang adalah berjihad ke jalan-Nya termasuk harta dan jiwa. Allah berfirman dalam surah al-Anfal, ayat 4, “Sesungguhnya orang-orang yang beriman itu adalah mereka yang apabila disebut nama Allah gementarlah hati mereka dan apabila dibacakan kepada mereka ayat-ayat-Nya maka bertambah iman mereka kerananya dan kepada Tuhanlah mereka bertawakkal. Iaitu orang-orang yang mendirikan sembahyang dan yang menafkahkan sebahagian dari rezeki yang Kami berikan kepada mereka. Itulah orang-orang yang beriman dengan sebenar-benarnya”. 
Dalam konteks penelitian terhadap novel Salju Sakinah, dikesani bahawa terdapat pertautan erat di antara watak Sumayyah dengan Sumayyah binti Khayyat, wanita pertama yang memeluk Islam pada zaman Rasulullah dari aspek ketauhidan kepada Allah
	Menelusuri sejarah tentang Sumayyah binti Khayyat, beliau merupakan anak yatim piatu. Sumayyah adalah seorang hamba berkulit hitam kepada Abu Huzaifah bin Al-Mughirah iaitu seorang pembesar Quraisy dan telah menetap bersama Abu Huzaifah sejak dari kecil lagi. Perwatakan beliau yang baik dan taat kepada perintah tuannya menjadikan beliau cukup disenangi. Beliau berkahwin dengan Yasir yang juga bekerja dengan Abu Huzaifah. Hasil perkahwinan itu mereka dikurniakan seorang anak lelaki yang bernama Ammar ibn Yasir. Sumayyah sekeluarga merupakan antara individu yang terawal memeluk agama Islam yang dibawa oleh junjungan besar, Nabi Muhammad s.a.w. di Mekah. Kisah bagaimana beliau dan keluarganya ditangkap oleh Abu Jahal dan kuncu-kuncunya dapat dijadikan panduan kepada umat Islam hari ini. Hal ini kerana, ketauhidan beliau dan keluarganya kepada Allah SWT serta cintakan agama Islam terbukti apabila mereka tidak gentar dengan seksaan oleh Abu Jahal sehingga akhirnya beliau mati syahid. Nabi Muhammad SAW bersabda dalam suatu hadis, “Bersabarlah keluarga Yasir. Sesungguhnya kamu semua dijanjikan syurga”. 
	Terdapat beberapa persamaan latar diri di antara watak Sumayyah dengan Sumayyah binti Khayyat, misalnya dari segi pekerjaan dan perjuangan dalam agama Islam. Namun dikesani, perwatakan Sumayyah diubah dan dikembangkan mengikut kesesuaian jalan cerita dalam usaha mewujudkan satu watak wanita Islam yang ideal pada zaman ini. Misalnya Sumayyah binti Khayyat yang bekerja dengan tuannya sebagai seorang hamba sahaya, manakala Sumayyah memiliki perniagaan sendiri. Hal ini membuktikan martabat wanita selepas beberapa ribu tahun selepas kedatangan Islam berada pada tahap yang tinggi dan mampu bersaing dengan kaum lelaki. Justeru, secara tidak langsung, perletakan nama Sumayyah dalam novel Salju Sakinah sedikit sebanyak mencerminkan keperibadian mulia dan serikandi wanita Islam seperti yang ada dalam diri Sumayyah binti Khayyat. Namun begitu, makalah ini hanya memperhalusi ciri-ciri tauhid yang ada pada watak Sumayyah iaitu melaksanakan solat, bersabar dan berjihad ke jalan Allah.

Ibadah dalam Islam bermaksud satu jalinan atau hubungan antara makhluk dengan Allah SWT (Ghazali Darussalam, 2001: 89). Ibadah mencakupi semua hal yang disukai Allah (Abdul Aziz Ismail, 1962: 66). Dikatakan bahawa, mengerjakan perintah Allah dan meninggalkan larangan-Nya juga merupakan satu bentuk ibadah. Ibadah atau Rukun Islam yang lima meliputi perbuatan yang dizahirkan iaitu mengucap dua kalimah syahadah, solat, berpuasa di bulan Ramadhan, menunaikan zakat dan mengerjakan ibadah haji. 
Solat misalnya, merupakan kewajiban bagi setiap kaum muslim yang telah mencapai baligh. Solat diibaratkan sebagai tiang agama iaitu tunjang kepada Islam yang mampu mencegah perbuatan keji dan mungkar (Amru Khalid, 2013: 23). Ia juga merupakan dasar kepada ibadah-ibadah lain. Perkara yang membezakan akhlak seseorang itu baik atau tidak adalah sejauhmana solat itu dilakukan dengan sempurna. Solat yang dikerjakan dengan penuh ikhlas dan mengharapkan keredhaan Allah pasti akan menjadikan akhlak seseorang lebih baik. 
Lewat Salju Sakinah, pengarang memasukkan perlakuan solat sebagai suatu bentuk ibadah utama selain bekerja, menuntut ilmu, melayani suami dengan makruf dan berdakwah. Solat ialah beberapa perkataan dan perbuatan yang didahului dengan takbir dan diakhiri dengan salam serta mengandungi syarat-syarat tertentu. Sebelum melakukan   ibadat solat, seseorang itu mestilah terlebih dahulu menyucikan diri daripada hadas dan najis. Sekiranya ibadat solat itu dilakukan dalam keadaan diri tidak suci, maka amalan tersebut   dikira tidak  sah.   Solat   merupakan   tanda   pertalian   terus   seorang   hamba dengan Allah. Islam memfardhukan ke atas umatnya melaksanakan solat wajib sebanyak lima waktu sehari semalam. Solat   adalah   asas   dalam   Islam, ia   juga     adalah   landasan perhubungan manusia dan pernyataan kepada keimanan manusia. Perilaku solat ini diungkapkan pengarang;
“…Mereka bertiga tiba tepat kala iqamat dilaungkan. Agak ramai juga siswi Melayu yang datang berjemaah justeru mahu menghadiri kuliah Maghrib Dr Muhammad. Syeikh Ma’mun yang memimpin solat membaca surah al-Lail pada rakaat pertama dan surah al-Bayyinah pada rakaat kedua. Dengan suaranya dikatakan mirip salah seorang imam Masjid Nabawi, tajwidnya yang kemas dan lenggok bacaannya yang tersendiri mengajak para Jemaah lebih lama tama’ninah dan khusyuk. Usai solat, para pelajar Melayu segera memenuhi dewan masjid untuk mengikuti majlis ilmu. Kehadiran masih memuskan sekalipun demam peperiksaan hampir bermula…”
(Salju Sakinah, 2008: 55)
	Sumayyah serta para siswa siswi yang lain menjalani ibadah solat di masjid Universiti Yarmouk. Mereka digambarkan akan menghadiri majlis ilmu selepas selesai solat berjemaah. Walaupun pada ketika ini Sumayyah berada dalam keadaan bersedih, namun beliau tidak hilang pedoman dan kembali kepada Allah. Sumayyah memilih untuk mendekatkan diri kepada Allah kerana beliau yakin bahawa solat dapat menguatkan rohaninya.
	Jika ditelusuri kisah Sumayyah binti Khayyat pula, beliau terlahir dalam keluarga yang bukan beragama Islam dari zaman jahiliyyah. Sumayyah binti Khayyat seorang wanita yang bersosok besar, berkulit hitam dan umurnya telah memasuki usia senja. Namun, beliau memiliki akal yang jernih, dan jiwanya memancarkan keikhlasan, bara dan semangat. Tidak berapa lama selepas Rasulullah memulakan dakwah baginda, keluarga Yasir muncul sebagai di antara manusia terawal mengimani risalah Islam dan membenarkan kerasulan Rasulullah SAW. Bahkan beliau adalah orang ketujuh yang masuk Islam dan di antara orang terawal yang menampakkan keislamannya. Antara sumbangan Sumayyah terhadap umat Islam pada ketika itu adalah beliau merupakan wanita pertama yang membangun masjid dan digunakan untuk mengerjakan ibadah solat. Dapat dilihat bahawa, walaupun Sumayyah binti Khayyat bukan lahir dalam agama Islam, tetapi ketauhidannya kepada Allah sangat tinggi. 
	Oleh yang demikian, sebagai seorang khalifah Allah, Zaid Akhtar menggunakan medium penulisan sebagai wadah untuk menyeru khalayak melakukan perbuatan amar makruf nahi mungkar, dan antara yang ditekankan adalah peri pentingnya solat. Ia sangat asas dalam membuktikan tahap ketauhidan seseorang hamba kepada Allah. Dalam al-Quran, Allah berfirman dalam surah an-Nisa’ ayat 77, “Tidakkah engkau memperhatikan orang yang dikatakan kepada mereka, “Tahanlah tanganmu (dari berperang), laksanakanlah solat dan tunaikanlah zakat!”…”. 
Sabar Sebahagian Dari Iman
Penampilan sifat sabar turut diperagakan lewat watak Sumayyah. Digambarkan watak ini sentiasa diselubungi dengan kesedihan dan kehilangan orang tersayang. Namun begitu, sebagai seorang yang beragam Islam, Sumayyah tetap bersabar dan tidak mengeluh dengan sebarang ujian dari Allah. Walaupun batinnya sering menangis, ia adalah tidak lebih sebagai tanda kelembutan dan kehalusan hati seorang wanita yang fitrahnya mudah merasa sedih. Watak ini bagaimanapun sangat cekal untuk meneruskan hidup.
	Sabar merupakan salah satu etika terpuji yang paling utama dan ditekankan dalam al-Qur’an baik pada surah Makkiah mahupun Madaniah (H. A. Aziz Salim Basyarahil, 2010: 1). Sabar dari sudut bahasa bermaksud penahanan dan pencegahan (Mustafa al-adawi, 2007: 216). Sabar juga membawa maksud “menahan diri terhadap apa perkara yang tidak menyenangkan dengan tujuan mendapatkan redha Allah” lebih daripada tujuh puluh kali dalam al-Qur’an. Imam al-Ghazali lewat Ihya’ Ulumuddin menyatakan bahawa Allah menyebut perkataan sabar lebih daripada 70 kali dalam al-Qur’an. Hal ini memaparkan penegasan tentang kepentingan bersabar dalam menghadapi apa-apa musibah. Hal ini memaparkan penegasan tentang kepentingan bersabar dalam menghadapi apa-apa musibah. 
Ketika Rasulullah SAW disoal tentang ciri-ciri iman, baginda menjawab, “sabar”. Allah SWT telah merangkumkan keseluruhan iman dalam makna perkataan sabar menerusi firman-Nya dalam surah al-Baqarah, ayat 177, “…dan orang yang sabar dalam kemelaratan, penderitaan dan masa peperangan. Mereka itulah orang-orang yang benar, dan mereka itulah orang-orang yang bertakwa”. Golongan yang sabar dalam menempuh setiap dugaan hidup dijanjikan ganjaran yang besar oleh Allah (Yusuf al-Qaradhawi, 1999: 6). Firman Allah dalam surah al-Ihsan, ayat 12, “Dan Dia memberi balasan kepada mereka kerana kesabaran (mereka) dengan syurga dan (pakaian) sutera”. Selain itu, surah al-Furqan, ayat 75 juga mengandungi firman Allah tentang kelebihan orang bersabar, “Mereka itulah orang-orang yang dibalasi dengan martabat yang tinggi (dalam syurga) kerana kesabaran mereka dan mereka disambut dengan penghormatan dan ucapan salam di dalamnya”.
Diibaratkan bahawa, kedudukan sabar dalam iman ibarat kedudukan kepala bagi tubuh badan (Nurhickmah dan R.H.A Suminto. 1970: 176). Ia juga merupakan puncak keimanan yang tertinggi. Sabar ialah suatu “makom” dari makom-makom agama, dan satu tingkat dari tingkat orang yang menempuh jalan tasawuf. Makom agama terbahagi kepada tiga iaitu kesedaran, keadaan dan perbuatan. Sabar seseorang tidak akan sempurna kecuali disertakan dengan ketiga-tiga makom tersebut. Hal demikian tidak dapat diketahui sebelum mengetahui bagaimana urutan tingkat antara malaikat, manusia dan binatang.
Sabar merupakan satu ciri khas bagi manusia. Hal ini kerana, dalam menempuh kehidupan manusia seringkali ditimpa ujian dan cabaran. Ciri khas ini tidak terdapat pada makhluk-makhluk lain seperti binatang dan malaikat. Haiwan dikuasai oleh nafsu dan diciptakan untuk melaksanakannya. Ia bereaksi dengan dorongan tersebut, namun tidak mampu untuk menidakkan atau mengawalnya. Malaikat pula dijadikan untuk beribadat kepada Allah. Golongan ini tidak dikurniakan nafsu dan tidak mengalami pertentangan konflik dalam mendekatkan diri kepada Allah. Sebaliknya, manusia secara fitrahnya merupakan makhluk yang lemah dan seringkali bertempur dengan kehendak hati. Namun begitu, “dorongan syahwat” manusia dapat dilenturkan dengan “dorongan keagamaan” yang kuat. 
Pemaparan kisah nabi-nabi dalam al-Qur’an juga menjadi dalil akan kepentingan bersabar. Sumayyah binti Khayyat merupakan wanita yang memiliki sifat sabar yang tinggi. Ketika Sumayyah dan keliuatga ditangkap oleh Abu Jahal, mereka diseksa dengan kejam secara berterusan hanya kerana Sumayyah tetap mengakui akan keesaaan Allah sebagai tuhannya. Sumayyah diperlakukan dengan tidak berperikemanusiaan, kaki dan tangannya diikat dan diheret ke tengah padang pasir yang panas terik, rumah mereka dibakar, beliau turut dicucuk dengan besi panas, dicungkil biji mata, dibenamkan ke dalam air dan akhir sekali kemaluannya ditikam dengan lembing (sula) sehingga akhirnya beliau syahid. Namun sepanjang tempoh penyiksaan terbabit, Sumayyah langsung tidak gentar kerana beliau yakin akan kebesaran Allah SWT.
Sabda Rasulullah s.a.w ketika baginda melewati tempat mereka diseksa yang bermaksud; “Bersabarlah wahai keluarga Yasir kerana tempat yang dijanjikan untuk kamu adalah syurga.”Sifat sabar diperihalkan Allah menerusi surah an-Nisa’ ayat 146 yang bermaksud, “Kecuali orang yang bertaubat dan memperbaiki diri dan berpegang teguh kepada agama Allah dan dengan tulus ikhlas menjalankan ajaran agama mereka kerana Allah. Maka mereka itu bersama orang yang beriman dan kelak Allah akan memberikan pahala yang besar kepada orang yang beriman”. Salju Sakinah turut memperagakan sifat sabar pada watak Sumayyah;
“…Bagaimanapun di sudut hatinya terselit syukur. Berkat keimanan, kewarasan dan kesabaran, sekurang-kurangnya dia masih mampu mengawal diri. Kelukaan akibat dikecewakan dan ditinggalkan memang terasa. Wanita mana yang tidak kecewa? Sesiapa pun akan terkesan. Tetapi, mujur dia lekas menyedari, dengan menangis, meratap malah meraung sekalipun tidak akan mengembalikan kasih sayang yang sudah tercicir. Dia sudah mengajar dirinya, Ajal maut jodoh pertemuan Rahsia Tuhan!...”
(Salju Sakinah, 2008: 35)
Walaupun dugaan yang dialami Sumayyah tidaklah sehebat yang ditempuhi Sumayyah binti Khayyat, namun pengarang menjelaskan kepada khalayak bahawa sifat sabar itu penting dalam apa jua keadaan sekalipun lebih-lebih sewaktu mengalami perkara yang buruk. Sebagai hamba, kita hendaklah kembali kepada Allah, bersangka baik dengan Allah dan percaya bahawa setiap yang berlaku adalah ketentuan dari Allah. Oleh yang demikian, sifat sabar merupakan suatu keharusan dalam diri kaum muslimin.
Berjihad di Jalan Allah
Penyerahan diri kepada Allah dapat membangkitkan amalan-amalan yang membawa perubahan besar dalam aspek akhlak dan tingkahlaku manusia. Puncak tertinggi tahap keimanan seseorang adalah berjihad ke jalan-Nya termasuk harta dan jiwa. Walaupun seorang wanita tua yang sudah lanjut usia, ia tidak mematahkan semangat Sumayyah binti Khayyat untuk bersama Nabi Muhammad s.a.w berjihad di jalan Allah. Jihad yang dilakukan oleh Sumayyah dalam mempertahan dan memperkasakan akidah Islam terpancar lebih-lebih lagi sewaktu detik kematiannya. Syahidah sejati ini mengajarkan erti berjihad dengan cara berani menyatakan yang hak, sanggup mempertaruhkan nyawa kerana mempertahankan kesucian aqidah, memberi imej yang baik kepada umat Islam dalam soal mempertahankan agama Islam serta memperteguh keyakinan dan keazaman penganut Islam yang lain untuk meneruskan perjuangan. Walaupun dirinya seorang wanita, tetapi beliau masih mampu berjihad dengan caranya yang tersendiri. Sifat inilah yang diperlihatkan pengarang melalui watak Sumayyah;
“…Seorang Mujahidah menurut pemahamannya adalah wanita yang berjihad dan bersungguh-sungguh dalam apa jua situasi demi memastikan Islam terus bernafas dam dipandang tinggi. Seorang muslihah adalah seseorang wanita yang berperanan melakukan tugas-tugas islah dan pembaikian ke atas kerosakan yang berlaku dalam umat dan masyarakatnya…” 
(Salju Sakinah, 2008:165)
	Wanita juga boleh berjihad sesuai dengan dirinya, tidak semestinya bersama lelaki di medan peperangan. Sumayyah diperagakan sebagai seorang yang berjihad sewaktu menuntut ilmu, melawan nafsu dan menyampaikan dakwah. Allah berfirman dalam surah al-Nisa’, ayat 95, Tidaklah sama antara orang beriman yang duduk (yang tidak turut berperang) tanpa mempunyai uzur (halangan) dengan orang yang berjihad di jalan Allah dengan harta dan jiwanya. Allah melebih-lebihkan orang yang berjihad dengan harta dan jiwanya atau orang yang duduk (tidak ikut berperang tanpa halangan) kepada masing-masing. Allah menjanjikan (pahala) yang baik (syurga) dan Allah melebihkan orang yang berjihad atas orang yang duduk dengan pahala yang besar”. 
Penutup
Dapat dikatakan bahawa, seseorang pengarang itu akan cuba melahirkan sesuatu yang baru dan bermakna dalam proses penciptaannya berdasarkan pengetahuan dan pengalaman yang dimiliki. Latar hidup dibesarkan dalam keluarga yang berpegang teguh kepada agama Islam serta pengalaman melanjutkan pelajaran di Jordan menjadi faktor pendorong kepada Zaid Akhtar untuk mengaplikasikan elemen keagamaan sebagai salah satu ruang untuk berkarya dan menyerlahkan kreativiti di samping berdakwah lewat karyanya. Kecenderungan Zaid Akhtar mengadun watak wanita dengan konflik yang dialami sangat mencabar tafsiran makna dan memberi beberapa tafsiran tersendiri terhadap bentuk kepengarangan Melayu yang diwakili oleh beliau. Menerusi Salju Sakinah, pengarang sebahagian besar mahu mengajukan ideologi, keagamaan dan kepercayaan yang dianutinya. Betapa pentingnya fahaman yang betul dan mendalam tentang wanita dan kerangka Islam untuk urusan perungkaian, agar kelemahan dan kekuatan teks dapat diserlahkan dengan tepat dan objektif, seterusnya dapat diletakkan secara adil dan sesuai dalam pustaka sastera Melayu.

